
ЗАХИДАЛ 125

	 

	ПЕРС ДЭХ ИМПЕРИАЛИЗМ БА ҮНДЭСНИЙ ҮЗЭЛ

	 

	1933 оны нэгдүгээр сарын 21

	 

	Чи надад гоморхдог нь зөв. Би түүхийн янз бүрийн замаар нэг гэдрэг, нэг урагш ухалзсаар байгаад аргагүй тийм байдалд хүргэж байгаа юм. Би түүхийн урт замаар явж явж, арван есдүгээр зуун хүрснээ гэнэт хэдэн мянган жилээр ухран Египетээс Энэтхэг, Хятад, Перс рүү харайгаад орчихсон билээ. Ингэснээрээ улам ч буруутан болж, бараг сонстох шахам байгаа чиний эсэргүүцэлд хариу хэлэх юм алга сууна. Миний уншсан ноён Рене Грессегийн ном намайг янз бүрийн юм эргэцүүлэхэд хүргэж, тийнхүү бодож сэтгэсэн зарим зүйлээ чамтай хуваалцахгүй байж чадсангүй. Түүнээс гадна би урдах захидалдаа Персийн тухай бичилгүй өнгөрчээ гэж бодогдсон тул орхигдуулсан тэр зүйлээ ямар нэг байдлаар нөхөж гүйцээмээр санагдсан юм. Тийнхүү бид Персийн тухай ярьдгаа ярьсан болохоор одоо түүний түүхийн шинэ үе рүү оръё.

	Би Персийн соёл эртний уламжлалтай, хөгжил өндөр байсан тухай, персийн урлагийн «алтан үе» гэхчлэнгийн тухай нэгэнт өгүүлсэн билээ. Бичсэн зүйлсээ эргэн харвал ам халаад их л цэцэрхүү гоё үгтэй, зарим талаар хуумгай болчихоо юу гэмээр байна. Персийн ард түмэн үнэхээр «алтан үедээ» орж, гамшиг зовлон нь ул мөргүй алга болж, үлгэрт гардаг хүмүүс шиг жаргалтай сайхан аж төрөх болжээ гэж бодогдохоор болсон байжээ. Гэтэл тийм байгаагүй нь мэдээж хэрэг. Тэр үеийн соёл, урлаг цөөн хүний мэдэлд байсан бөгөөд одоо ч ихэнхдээ тийм л байгаа юм. Олон түмэн, дунд ангийнхан соёл, урлагийн хүрээний гадна байлаа. Ард түмэн эрт дээр үеэс эхлэн идэш ууш хийгээд амьдралын эн тэргүүний хэрэгцээт зүйлс олж авахын төлөө л тэмцэн амьдарч ирсэн бөгөөд тэд бараг л адгуусны амьдралаар амьдардаг байжээ. Түүнээс өөр зүйлд зарцуулах чөлөө цаг гэж тэдэнд байдаггүй байжээ. Тэд ядуу зүдүүгийн гачаалаас гарч чаддаггүй байсан болохоор урлаг, соёлын тухай бодож сэтгэж, хэрхэн түүнийг үнэлж чадах сан билээ? Перс ба Энэтхэг, Хятадад, Итали болон европын бусад орнуудад хөгжин цэцэглэж байсан урлаг, орд харш нь баялаг ДээД ангийнхны зугаа цэнгэлийн зүйл болж байлаа. Харин зөвхөн шашны урлаг л ямар нэгэн хэмжээгээр олон түмний амьдрал ахуйг хөндсөн байдаг байлаа.

	Гэтэл урлаг хөгжин цэцэглэж байсан тэрхүү орд харш бол улс орныг жолоодох сайн удирдлагатай байсан гэсэн үг биш билээ. Урлаг, утга зохиолд өмөг түшиг болж буй хэмээн сайрхагч хаад эзэд ихэнхдээ авьяас билиггүй, гүжирмэг бүдүүлэг хүмүүс байлаа. Персийн нийгмийн байгуулал тэр үеийн ихэнх орнуудын нэгэн адил мөн л ямар нэг хэмжээгээр феодалын шинжтэй байв. Феодалуудын зүгээс өдөөсөн элдэв жижиг сажиг эсэргүүцлийг тас цохидог хүчтэй хаад л нэрд гарч байжээ. Удирдан жолоодох ёс харьцангуй сайн байсан үе ч байсан, хэтэрхий муу үе ч байв.

	1725 оны үе буюу Энэтхэгт Моголын эзэгнэл унах дөхөж байсан яг тэр үед Сефевидүүдийн улс оршин тогтнохыг больжээ. Тэр улс бусдын адил мөн л амьсгаа хураажээ. Феодализм яваандаа задран унаж, улс оронд эдийн засгийн өөрчлөлт болсноор урьдын байсан дэглэмийг задруулахад хүргэжээ. Хүнд хүчир албан татвар байдлыг улам муутгаж, ард түмний дотор дургүйцэл хүчтэй болсон байлаа. Тэр үед Сефевидүүдийн эрхшээлд байсан Афганчууд бослого гаргаж амжилт олсноор барахгүй, Исфаханыг эзлэн авч шахыг түлхэн унагажээ. Гэвч афганчууд хааны титмийг хожим булааж авсан персийн нэгэн удирдагч Надиршахад хөөгджээ. Чухамхүү тэрхүү Надиршах Моголын хаанчлал мөхөж байсан үед Энэтхэгт довтлон ирж, Делид их хэмжээний аллага хядлага үйлдэж, асар их сан хөрөнгө булаан авч явсны дотор Шах˗Жаханы Тогосон өдөт сэнтгийг авч оджээ. Арван наймдугаар зууны үеийн Персийн түүх гэдэг бол иргэний дайн дараа дараалан болж, засаг төр, болхи бүдүүлэг удирдах ёс халагдан солигдож байсан уйтгарт явдлаар дүүрэн үе байлаа.

	Арван есдүгээр зуун бүр ч шинэ түгшүүр бий болгожээ. Перс орон европын эзлэн түрэмгийлэгч империализмтай мөргөлджээ. Орос улс умардаас нь тасралтгүй даралт үзүүлж, англичууд өмнөдөөс Персийн булангийн зүгээс давшин байлаа. Перс бол Энэтхэгээс холгүй бөгөөд тэр хоёрын хил улам ойртон ойртсоор одоо бүр хил залгаа орших болжээ. Энэтхэг ордог хуурай газрын шулуун зам Персээр дамждаг бөгөөд тэр зам бас тэнгисээр Перс орох дамжлага болдог түл голлох үүрэгтэй. Британийн бодлого бол энэтхэг дэх эзэмшил хийгээд Энэтхэг орох замыг сайтар хамгаалах явдал байлаа. Өөрийнх нь их хүчит өрсөлдөгч Орос улс тэр замыг эзэгнэн, Энэтхэг рүү шунаглан харахыг Англи огтхон ч хүлцэхгүй байжээ. Тийм учраас англичууд ба оросууд Персийг ихэд сонирхон хөөрхий тэр орныг ямагт түгшүүлэн байлаа. Гэтэл алсын хараагүй үнэхээр мунхаг шахууд нь нэг бол цаг үеийг ололгүй тэдний эсрэг тэмцэх, эсхүл өөрсдийн ард түмэнтэй тэмцэлдэх зэргээр ихэвчлэн дайран дээр нь давс хийж дайснууддаа ашиглагдах завшаан гаргаж байжээ. Хэрэв тэр хоёр их гүрэн хоорондоо өрсөлдөн байгаагүй сэн бол Перс орон бүхэлдээ Англи буюу Орост эзлэгдэн, хүчээр нэгтгэгдэх буюу Египетийн нэгэн адил хараат орон болон хувирах байсан билээ.

	Хорьдугаар зууны эхээр Перс бас нэг шалтгааны улмаас бусдын шуналын сэтгэлийг гижигдэх газар болон хувирчээ. Тэнд нефть гаргах болжээ, нефть бол маш үнэт зүйл. 1901 онд тэрхүү нефтийн орд газрыг британийн иргэнд Арсид удаан хугацаагаар (жаран жил) өгч ашиглуулахаар маш ихээхэн ашигтай концесс байгуулахыг эзэн шахад итгүүлж чаджээ. Тийнхүү хэдэн жилийн дараа нефть ашиглах английн компани (Англи˗персийн нефтийн компани) байгуулжээ. Тэр үеэс хойш уг компани перст үйл ажиллагаагаа үргэлжлүүлэн нефтийн худалдаанаас асар их ашиг орлого олж завшсаар байна. Орлогын өчүүхэн бага хэсгийг персийн засгийн газар авч харин ихэнх хэсэг нь гадагш гарч хувь нийлүүлсэн компанийн мэдэлд очдог байсны дотор хамгийн том компани нь английн засгийн газар болж байлаа. Эдүгээгийн персийн засгийн газарт үндэсний үзэл ихэд шингэсэн тул гадаадынхны мөлжлөгийг хүчтэй эсэргүүцэх болжээ. Тэгээд Англи персийн нефтийн компани гол мөрдлөг болгон ажиллаж байсанд Арсийн 1901 оны жаран жилийн хугацаатай гэрээг хүчингүй болгожээ. Британийн засгийн газар тэглээ гэж ихэд цочирдон цаг үе өөрчлөгдсөн, одоо Азийн ард түмнийг айлган сүрдүүлнэ гэдэг хялбаргүй асуудал болсныг үл ухааран персийн засгийн газрыг айлган сүрдүүлэх гэж оролдож байгаа юм. Тэгээд английн засгийн газар ба нефтийн компани эцсийн эцэст арга буюу Ираны засгийн газарт илүү ашигтай шинэ гэрээ байгуулахад хүрчээ.

	За за би бас л урагш харайн хожим болсон түүх рүү ороод явчихлаа. Империализм Перст заналхийлэх явдал улам ихсэж, шах улам бүр түүний дуулгавартай зарц болон хувирахын хэрээр Перст үндсэрхэх үзэл улам хүчтэй болж байжээ. Үндсэрхэх үзлийн нам байгуулагджээ. Тэр нам гадаадынхны оролцож байгаад зэвүүцэж, бас шахын хэмжээгүй эрхт засаглалыг эрс эсэргүүцэх болсон байна. Тэр нам ардчилсан үндсэн хуультай болж, орчин үеийн шинэтгэл хийхийг шаардаж байлаа. Улс орны удирдах ёс муу, хүнд хүчир албан татварт дарагдан зовж байснаас гадна орос, англичууд дотоод хэрэгт нь ямагт оролцож байжээ. Харгис үзэлт шахын хувьд гэвэл эрх чөлөө эдлүүлэхийг шаардан байгаа ард түмэнтэйгээ орооцолдохын оронд тэдгээр гадаадын засгийн газруудтай холбоотой байсан нь дээр байлаа. Ардчилсан үндсэн хуультай болох гэсэн тэр шаардлагыг голчлон шинэ дунд ангийнхан, сэхээтнүүд тавьж байжээ. 1904 онд Япон хаант засагт Орос улсыг ялсан явдал хоёр шалтгааны улмаас персийн үндэсний үзэлтнүүдэд гүн их сэтгэгдэл төрүүлж хүчтэй нөлөөлөх болсон нь азийн орон европын орныг ялсан, бас хаант Орос улс бол персийг амар тайван байлгадаггүй, түрэмгий хөрш улс байсантай холбоотой байжээ. Хэдийгээр Оросын 1905 оны хувьсгал амжилт олж чадалгүй, харгис хэрцгийгээр дарагдсан боловч персийн үндсэрхэх үзэлтнүүдийн ажиллах урам зоригийг улам их бадраажээ. Шахад үзүүлж байсан даралт асар их хүчтэй байсан учир 1906 онд шах дуртай дургүй ардчилсан үндсэн хууль батлахыг зөвшөөрчээ. Тэгээд Межлис хэмээх үндэсний хурал хуралдаж, персийн хувьсгал амжилтад хүрсэн мэт болж байжээ.

	Гэсэн ч бэрхшээлтэй асуудал олон байжээ. Шах эрх мэдлээ бууж өгөхийг хүсэхгүй ба хүч чадал сууж, яршиг төвөг тариад байж болно гэж орос ба англичууд үзсэн тул Перст ардчилсан ёс тогтохыг таашаан үзэхгүй байжээ. Шах ба межлис хоорондоо зөрчилдөж, парламентаа шах няц дарахыг ч оролдож байжээ. Гэвч ард түмэн ба цэргүүд межлис болон үндсэрхэх үзэлтнүүдийн талд байсан бөгөөд гагцхүү оросын цэрэг л шахыг аварчээ. Орос ба Англи хоёр янз бүрийн шалтаг заан, ихэвчлэн захирч байгаа орноо хамгаалах хэрэгтэй гэдэг нэрээр цэргээ оруулж ирээд тус орноос гаргахгүй байлаа. Оросууд айлган сүрдүүлдэг хасаг цэргээ Перст байлгаж энэтхэг, персийн хооронд ямар ч маргаан байхгүй хэр нь англичууд персүүдийг айлгах зорилгоор энэтхэг дэх цэргээ ашиглаж байжээ.

	Перс маш хүнд байдалд орсон байлаа. Тэдэнд мөнгө ч байсангүй, ард түмний амьдралын нөхцөл ч маш муу байжээ. Межлис тэр байдлаас гарах гэж оролдсон боловч нэг бол оросууд, эсхүл англичууд, бүр заримдаа хамтран эсэргүүцдэг учир тэр оролдлого нь бүтэхгүй байлаа. Эцсийн эцэст Межлис Америкаас тусламж авах арга зам хайж, санхүүгийн шинэтгэл хийхийг америкийн авьяаслаг санхүүгийн мэргэжилтэнд даалгажээ. Америкийн Морган Шустер гэдэг хүн уг шинэтгэлийг хийх гэж асар их чармайсан боловч мөн л орос, англичуудын зүгээс учруулсан хөдөлшгүй сөрөг хүчний эсэргүүцэлтэй тулгарчээ. Тийнхүү хорсон зэвүүцэж, найдвар алдсан учир Шустер персээс гарч эх нутагтаа буцжээ. Шустер хожим нь бичсэн номоо орос ба британийн империализм Персийг хэрхэн нухчин дарж байсан тухай өгүүлсэн байдаг. «Персийг боомилон авсан нь» гэсэн номын нэр хүртэл уг байдлыг илтгэн харуулж байна.

	Перс орон биеэ даасан улсын хувьд үгүй болох тавилантай мэт болсон байжээ. Орос, Англи хоёр түүнийг «нөлөөнийхөө хүрээнд» хуваан авснаар анхны алхам нь нэгэнт хийгджээ. Тэдний цэргүүд чухал төвүүдийг нь эзлэн авч, британийн компани нефтийн орд газрыг нь ашиглан байлаа. Перс орон ядран туйлджээ. Эцсийн эцэст зарим талаар хариуцлага хүлээлгэж байхад хэрэгтэй тул шууд гадаадын гүрнүүд эзлэн авсан нь ч дээр байх байлаа. Дараа нь 1914 онд дэлхийн нэгдүгээр дайн үүсжээ.

	Перс тэр дайнд төвийг сахина гэдгээ мэдэгдсэн боловч буурай орнуудын мэдэгдэл хүчтэй орнуудад нөлөөлж чадахгүй байлаа. Төвийг сахина гэсэн Персийн амлалтыг нэр ч орон анхаарч үзээгүй бөгөөд гадаадын армиуд түүний нутаг дэвсгэр рүү цөмрөн орж, тэр талаар золгүй персийн засгийн газар юу бодож байгааг огт үл ойшоон хоорондоо тулалдаж байлаа. Дайтагч орнууд Персийг хүрээлсэн байлаа. Нэг талаас холбоотон байсан Англи, Орос хоёр, нөгөө талаас эзэмшил нутгийнх нь бүрэлдэхүүнд мөн Ирак, Арави орж байсан Герман Түрэгийн холбоотон хүрээлсэн байжээ. Дайн 1918 онд Англи, Франц хийгээд тэдний холбоотны ялалтаар төгсөж, Персийг бүхлээр нь британийн зэвсэгт хүчин эзлэн авсан байна. Англи улс хавсарган нэгтгэх хамгийн хялбарчилсан арга болгон Персийг хараат орон гэж тооцохоор бэлтгэж байснаар барахгүй, Газрын Дундад тэнгисээс Белужистан ба Энэтхэг хүртэл Британийн Дундад Дорнодын асар уудам эзэнт улс байгуулахаар санаархаж байжээ. Гэвч тэр үл биелэгдэх санаархал байлаа. Английн аз дутахад хаант засагт Орос унаж, оронд нь Зөвлөлт Орос улс гарч иржээ. Түрэгийн талаар Английн төлөвлөж байсан төлөвлөгөө ч эс биелэгдэж, Кемаль˗паша (хаан) өөрийн орныг холбоотнуудын гараас шууд салган авчээ.

	Тэр бүхэн нь персийн үндэсний үзэлд тус болж, Перс нэрийн төдий эрх чөлөөтэй үлджээ. 1921 онд төрийн эргэлт болж персийн офицер Реза˗хан дэвшин гарч иржээ. Тэр армийг хяналтдаа авч, улмаар дараа нь ерөнхий сайд болсон юм. 1925 онд хуучин шахыг авч хаяад Резахан зохион байгуулах хурлаар шинэ хаанд өргөмжлөгджээ. Тэр бас Реза˗шах Пехлевийн цолыг залгамжлан авчээ.

	Реза˗шах хаан суудлыг тайван аргаар авсан нь гаднаас нь харахад ардчилсан шинжтэй байлаа. Межлис ажилласан хэвээр байж, шинэ шах хэмжээгүй эрхт хаан болох гэж горилоогүй ажээ. Тэглээ ч гэсэн чухам тэр л персийн төрийн жолоог баригч гол хүн нь байжээ. Перст сүүлийн хэдэн жилийн дотор ихээхэн өөрчлөлт болж, Реза˗шах улс орноо шинэчлэх зорилгоор олон янзын шинэтгэл хийж байлаа. Улс орны дотор шинэ амьдрал өөд тэмүүлсэн үндэсний сэргэлтийн гүнзгий үйл явц болж байна. Тэрхүү үйл явц нь гадаадын эрх ашигтай холбогдсон бүх газарт түрэмгий үндэсний үзлийн хэлбэртэй явагдаж байгаа юм.

	Бас тэрхүү үндэсний үзлийн сэргэлт нь хоёр мянган жил баримтлагдаж ирсэн жинхэнэ ираны уламжлалтай гойд нийцэн байгаа нь сонин юм. Тэр нь исламын үүсэхээс өмнө Ираны сүр хүчин мандаж байсан үеэс эх авч түүнээс шим тэжээл авахыг эрмэлзэн байна. Шах Пехлевийн угсааныхнаар нэрлэх болсон нь ч тэр үеийг санагдуулж байгаа юм. Перс бол шийтийн удмын лалынхан мөн нь мэдээж боловч улс орны нийт хувь заяанд үндсэрхэх үзэл хүчтэй нөлөө үзүүлж байдаг юм. Энэ бол Ази даяар болж байгаа явдал. Ийм явдал Европт зуун жилийн өмнө, арван есдүгээр зууны үед болж байлаа. Гэвч тэнд олон хүн үндэсний үзлийг хуучирсан зарчим хэмээн үзэж, оршин байгаа нөхцөлд илүү тохирсон шинэ үзэл санаа бий болгохыг хичээж байгаа юм.

	Одоо Персийг албан ёсоор Иран хэмээн нэрлэх болжээ. Үүнээс хойш «Перс» гэж нэрлэж болохгүй гэж Реза˗шах мэдэгдсэн байв.

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

